
Azərbaycan Respublikası Nazirlər 
Kabinetinin 2017-ci il 17 noyabr tarix-
li 500 nömrəli Qərarı ilə təsdiq edilmiş 
“Azərbaycan Respublikasının xarici 
iqtisadi fəaliyyətin mal  nomenklaturası, 
idxal gömrük rüsumlarının dərəcələri və 
ixrac gömrük rüsumlarının dərəcələri”ndə 
dəyişikliklər edilməsi barədə

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq Azərbaycan Respublikasının 
Nazirlər Kabineti QƏRARA ALIR: 

1. Azərbaycan Respublikası Nazirlər Kabi-
netinin 2017-ci il 17 noyabr tarixli 500 nömrəli 
Qərarı (Azərbaycan Respublikasının Qanun-
vericilik Toplusu, 2017, № 11, maddə 2164; 
2018, № 3, maddə 586, № 9, maddə 1904, 
№ 10, maddə 2169, № 11, maddə 2427; 
Azərbaycan Respublikası Nazirlər Kabineti-
nin 2019-cu il 10 yanvar tarixli 4 nömrəli və 
5 fevral tarixli 34 nömrəli qərarları) ilə təsdiq 
edilmiş “Azərbaycan Respublikasının xarici 
iqtisadi fəaliyyətin mal nomenklaturası, idxal 
gömrük rüsumlarının dərəcələri və ixrac göm-
rük rüsumlarının dərəcələri”ndə aşağıdakı 
dəyişikliklər edilsin:

1.1. 0701 10 000 1 alt yarımmövqeyinə 
aid sətrin “Tarif dərəcəsi (gömrük dəyərinə 
görə %-lə və ya ölçü vahidinə görə ABŞ 
dolları ilə)” sütununda “0” rəqəmi  “0 
(30.04.2019-cu il tarixinədək 1 kq - 1,0 ABŞ 
dolları*) sözləri ilə və 0701 10 000 9, 0701 

90 100 0, 0701 90 500 0, 0701 90 900 0 alt 
yarımmövqelərinə aid sətirlərin “Tarif dərəcəsi 
(gömrük dəyərinə görə %-lə və ya ölçü 
vahidinə görə ABŞ dolları ilə)” sütununda “15” 
rəqəmi “15 (30.04.2019-cu il tarixinədək 1 kq 
- 1,0  ABŞ dolları*) sözləri ilə əvəz edilsin;

1.2. 0703 10 190 0, 0703 10 900 0 alt 
yarımmövqelərinə aid sətirlərin “Tarif dərəcəsi 
(gömrük dəyərinə görə %-lə və ya ölçü 
vahidinə görə ABŞ dolları ilə)” sütununda 
(15.12.2019-cu il tarixinədək 1 kq - 0,6 ABŞ 
dolları) sözləri (31.05.2019-cu il tarixinədək 
1 kq - 2,0 ABŞ dolları*) sözləri ilə və 0704 90 
100 0, 0704 90 900 0 alt yarımmövqelərinə 
aid sətirlərin “Tarif dərəcəsi (gömrük dəyərinə 
görə %-lə və ya ölçü vahidinə görə ABŞ 
dolları ilə)” sütununda “15” rəqəmi “15 
(31.05.2019-cu il tarixinədək 1 kq - 2,0 ABŞ 
dolları*) sözləri ilə əvəz edilsin.

1.3. “QRUP 07”nin cədvəlindən sonra 
aşağıdakı məzmunda “Qeyd” əlavə edilsin:

“Qeyd.
Bu mal qrupuna daxil olan alt 

yarımmövqelərinin 4-cü sütununda qeyd edil-
miş ulduz işarəsi ixrac gömrük rüsumlarının 
dərəcələrini göstərir.”.

2. Bu Qərarın 1.1-ci bəndi 2019-cu il apre-
lin 30-dək, 1.2-ci və 1.3-cü bəndləri 2019-cu 
il mayın 31-dək qüvvədədir.

Novruz MƏMMƏDOV 
Azərbaycan Respublikasının Baş naziri

Azərbaycan Respublikası Nazirlər 
Kabinetinin 2017-ci il 10 mart tarixli 86 
nömrəli Qərarı ilə təsdiq edilmiş “Dövlət 
qulluğuna qəbul, dövlət qulluğunda 
fəaliyyətin davam etdirilməsi və dövlət 
qulluğu vəzifələrinin tutulması məqsədi 
ilə keçirilən test imtahanları üçün test 
nümunələrinin hazırlanması, eksper-
tizası, təsdiqi, test imtahanının təşkili, 
keçirilməsi, qiymətləndirmənin aparılması 
Qaydası”nda dəyişiklik edilməsi barədə

“Dövlət qulluğu haqqında” Azərbaycan 
Respublikasının Qanununda dəyişiklik 
edilməsi barədə” Azərbaycan Respublika-
sının 2018-ci il 7 dekabr tarixli 1386-VQD 
nömrəli Qanununun tətbiqi və “Dövlət qulluğu 
haqqında” Azərbaycan Respublikası Qanu-
nunun tətbiq edilməsi barədə” Azərbaycan 
Respublikası Prezidentinin 2000-ci il 29 de-
kabr tarixli 435 nömrəli Fərmanında dəyişiklik 
edilməsi haqqında” Azərbaycan Respublikası 
Prezidentinin 2019-cu il 25 yanvar tarixli 485 
nömrəli Fərmanının 1.3-cü bəndinin icra-

sını təmin etmək məqsədi ilə Azərbaycan 
Respublikasının Nazirlər Kabineti QƏRARA 
ALIR:

Azərbaycan Respublikası Nazirlər Kabi-
netinin 2017-ci il 10 mart tarixli 86 nömrəli 
Qərarı (Azərbaycan Respublikasının Qa-
nunvericilik Toplusu, 2017, № 3, maddə 
485, № 11, maddə 2175) ilə təsdiq edilmiş 
“Dövlət qulluğuna qəbul, dövlət qulluğun-
da fəaliyyətin davam etdirilməsi və dövlət 
qulluğu vəzifələrinin tutulması məqsədi 
ilə keçirilən test imtahanları üçün test 
nümunələrinin hazırlanması, ekspertizası, 
təsdiqi, test imtahanının təşkili, keçirilməsi, 
qiymətləndirmənin aparılması Qaydası”nın 
1.1-ci bəndində “və inzibati ərazi dairələri 
üzrə nümayəndəlikləri” sözləri “, inzibati 
ərazi dairələri üzrə nümayəndəlikləri və sahə 
inzibati ərazi dairələri üzrə nümayəndəlikləri” 
sözləri ilə əvəz edilsin.

Novruz MƏMMƏDOV 
Azərbaycan Respublikasının Baş naziri

Akademik Ramiz Mehdiyevin dəyərli 
tədqiqatı xanlıqlar dövrünə obyektiv 

baxışın formalaşmasına təkan verəcək

Tədbiri açan DİA-nın rektoru, 
akademik Urxan Ələkbərov aka-
demik Ramiz Mehdiyevin kitabın-
da Azərbaycan tarixinin mühüm 
mərhələlərindən birini təşkil edən 
xanlıqlar dövrünün ilk dəfədir siyasi 
və tarixi aspektdən yeni kontekstdə 
işıqlandırıldığını qeyd edib.

Rektor Urxan Ələkbərov bildirib 
ki, akademik Ramiz Mehdiyevin bu 
kitabı Azərbaycan tarixinin ən ağrılı 
və həssas mərhələlərindən sayı-
lan xanlıqlar dövrünün indiyədək 
tarixşünaslığımıza məlum olmayan 
siyasi sənədlərin araşdırılması 
əsasında konseptual elmi addım-
dır. Orijinal sənədlərin daxil edildiyi 
toplu xanlıqlar dövrünün siyasi və 
tarixi təhlilinə həsr olunan sanballı 
elmi tədqiqatdır. Akademik  
Ramiz Mehdiyev xanlıqlar döv-
rünün indiyədək ciddi elmi 
mübahisələrin predmeti olan bir 
sıra mühüm problemlərinə, hadisə 
və şəxsiyyətlərə faktlar və etibar-

lı elmi mənbələr, arxiv sənədləri 
əsasında münasibət bildirir. 

Rektor vurğulayıb ki, əsər 
dövlət idarəçiliyi sahəsində 
mütəxəssislərin hazırlanması üçün 
də çox faydalıdır və bu səbəbdən 
müzakirənin keçirilməsi olduqca 
əhəmiyyətlidir.

Kitab haqqında ətraflı məlumat 
verən DİA-nın I prorektoru, pro-
fessor Əlikram Abdullayev qeyd 
edib ki, bu kitab tarixi əsər olduğu 
dərəcədə də sosial-fəlsəfi, poli-
toloji əsər kimi öyrənilə bilər və 
öyrənilməlidir.  

AMEA-nın Tarix İnstitutunun 
şöbə müdiri, tarix elmləri doktoru, 
professor Kərim Şükürov akade-
mik Ramiz Mehdiyevin tədqiqat 
aparmaqla yanaşı, tədqiqatçılara 
bir istiqamət göstərdiyini deyib, 
“Tariximizin xanlıqlar dövrünün 
siyasi irsi sənədlər işığında” kitabını 
Azərbaycan tarixinin fəlsəfəsinin 
öyrənilməsi baxımından yüksək 

qiymətləndirib. 
DİA-nın siyasi idarəetmə 

fakültəsinin dekanı, siyasi elmlər 
doktoru, professor Elçin Əhmədov 
bildirib ki, 22 orijinal sənədin daxil 
edildiyi dəyərli nəşr xanlıqlar dövrü-
nün siyasi və tarixi araşdırılmasına 
həsr olunan sanballı tədqiqat işi 
olmaqla yanaşı, həm tarixçilər, həm 
də Azərbaycan tarixi ilə məşğul 
olan mütəxəssislər üçün bir mənbə 
kimi böyük əhəmiyyət kəsb edir. 
Kitabda müxtəlif xarici mənbə və 
ədəbiyyatdan geniş istifadə edilib, 
məsələn, türkiyəli tarixçi F.Sümər, 
iranşünas və şərqşünas alimlər 
M.S.İvanov, K.E.Bosvort, Y.Krımski 
və başqalarının xanlıqlar dövrünün 
hadisələri ilə bağlı maraqlı fikirlərinə 
istinad edilir. “Akademik Ramiz 
Mehdiyev haqlı olaraq diqqətə 
çatdırır ki, tarix ondan zəruri dərslər 
çıxarılmadığı təqdirdə daha aman-
sızlıqla təkrar olunur. Əsərdə xan-
lıqlar dövrünün hadisələrinin müasir 
dövrlə əlaqələndirilməsi diqqəti 
xüsusilə cəlb edir. Akademik bu 
qənaətə gəlir ki, Azərbaycan xanları 
vaxtilə birləşib ümumi düşmənə 
qarşı vahid cəbhədən çıxış edə 

bilsəydilər, torpaqlarımızın bu qədər 
asanlıqla və qısa zamanda işğalı 
da mümkün olmazdı”, - deyə Elçin 
Əhmədov vurğulayıb. 

Azərbaycan Dövlət Neft və 
Sənaye Universitetinin ictimai elmlər 
kafedrasının müdiri, tarix elmləri 
doktoru, professor Camal Mustafa-
yev, DİA-nın tarix kafedrasının mü-
diri, dosent Firdovsiyyə Əhmədova, 
kafedranın professoru Musa Quliyev 
və başqaları qeyd ediblər ki, akade-
mik Ramiz Mehdiyevin tədqiqatları, 
dərin məntiqə söykənən fikir və 
mülahizələri, dəyərli tövsiyələri, 
həmçinin təqdim etdiyi qiymətli 
sənədlər xanlıqlar dövrünə aid bir 
çox yanlış yanaşmaları aradan qal-
dırmağa imkan yaradacaq. Bununla 
yanaşı, Azərbaycan tarixşünaslı-
ğında, ictimai fikrində məsələyə 
münasibətdə daha sistemli və ob-
yektiv baxışın formalaşmasına təkan 
verəcək. Eyni zamanda, akademik 
dairələrin müraciət edəcəyi və tədris 
proqramlarına daxil ediləcək önəmli 
mənbələrdən biri olacaq. 

AZƏRTAC

Beynəlxalq Münasibətlərin 
Təhlili Mərkəzində görüş

Mərkəzdən AZƏRTAC-a bildiriblər 
ki, nümayəndə heyətinə ÇXR-in Uk-
rayna, Polşa və Qazaxıstandakı keç-
miş səfiri Cou Syaopey rəhbərlik edib. 
Görüşdə Ermənistan-Azərbaycan, 
Dağlıq Qarabağ münaqişəsinin 
tarixi, yaranma səbəbləri, nəticələri, 
regionun sabitliyi və inkişafına 

təsiri, münaqişənin həlli ilə bağlı 
Azərbaycanın mövqeyi barədə qo-
naqlara məlumat verilib. 

Həmçinin Çin Xalq Respublikası 
ilə Azərbaycan arasında mövcud 
dostluq münasibətlərindən bəhs 
olunub, iqtisadi, ticari, infrastruk-
tur, nəqliyyat və digər sahələrdə 

əlaqələrin perspektivlərinə dair 
müzakirələr aparılıb. 

Söhbət zamanı Çinin Xarici 
Siyasət Məşvərət Qrupu tərəfindən 

Beynəlxalq Münasibətlərin Təhlili 
Mərkəzi ilə gələcək əməkdaşlığın 
qurulması arzusu ifadə olunub.

ADA Universitetində mühəndislik və robot 
texnologiyası üzrə olimpiada keçirilib

2018–2019-cu il mövsümü üzrə 
Təhsil Nazirliyi, ADA Universiteti 
və “Mars Academy” şirkətinin birgə 
təşkilatçılığı ilə keçirilən turnirin builki 
mövzusu kosmosa həsr olunub və 
“İnformasiya orbiti” adlanır.

Yerli turnir çərçivəsində 10–15 
yaşlı məktəblilərdən ibarət 30 koman-
da “Əsas dəyərlər”, “Robot dizaynı”, 

“Layihə təqdimatı” və “Robot oyunu” 
adlı 4 kateqoriya üzrə bilik və ba-
carıqlarını nümayiş etdirib. Yarışın 
münsiflər heyəti Türkiyədən dəvət 
olunmuş beynəlxalq ekspertlərdən və 
ADA Universitetinin müəllimlərindən 
ibarət olub.

Mükafatlandırma mərasimində 
çıxış edən Təhsil Nazirliyinin şöbə 

müdiri Vasif Məmmədov son illər 
“Azərbaycan Respublikasında təhsilin 
inkişafı üzrə Dövlət Strategiyası”nın 
həyata keçirilməsi istiqamətində 
məktəblərdə təhsil robotlarının tədrisə 
inteqrasiyasına xüsusi diqqət yetiril-
diyini bildirib. Qeyd edib ki, nazirlik 
tərəfindən son iki ildə 20 ümumtəhsil 
müəssisəsi təhsil robotları ilə təmin 
olunub. Məktəblərin informatika otaq-
larına xüsusi olaraq “Lego Education” 
təhsil həllərinə uyğun tərtibat verilib, 
məktəb müəllimlərinə xüsusi sertifika-
tı olan xarici mütəxəssislər tərəfindən 
təlimlər keçirilib və şagirdlərimiz bu 
cür beynəlxalq robot texnologiyaları 
yarışlarına cəlb olunurlar.

Tədbirdə ADA Universitetinin 
İnformasiya Texnologiyaları və 
Mühəndislik İnstitutunun dekanı Araz 
Yusubov olimpiadaya hazırlıq prosesi 
və tərəfdaş qurumların fəaliyyəti haq-
qında məlumat verib. Qeyd edib ki, 
1998-ci ildən etibarən Danimarkanın 
“Lego  Education” və ABŞ-ın “First” 
şirkətlərinin birgə layihəsi kimi təşkil 
olunan “FLL” turnirinin məqsədi uşaq-
ların elm və texnologiyaya maraqla-
rını artırmaq və real problemlərinin 
həllinə töhfə verməkdir.

“Mars Asademy”nin rəhbəri Elnarə 
Nəbiyeva rəhbərlik etdiyi şirkətin 
uşaqlar üçün robot texnologiyaları 
üzrə kurslar təşkil etdiyini diqqətə 

çatdırıb. Onun sözlərinə görə, 
təcrübə göstərir ki, tədrisdə təhsil 
robotlarından istifadə şagirdlərdə 
müstəqil qərar vermək, öz seçimləri 
üzərində düşünmək və həmyaşıdları 
ilə komanda şəklində işləyərək 
qabiliyyətlərini inkişaf etdirməyə şərait 
yaradır.

Sonda turnir iştirakçıları medal 
və sertifikatlar, müxtəlif kateqoriya-
lar üzrə qalib gələn komandalar isə 
kuboklarla təltif olunublar.

 Çempion olan iki komanda 
mayın 22-dən 25-dək Türkiyənin 
İzmir şəhərində keçiriləcək Türkiyə 
Beynəlxalq Açıq Çempionatına vəsiqə 
qazanıb.

 Qeyd edək ki, Azərbaycan hər il 
dünyanın 98 ölkəsindən 300 mindən 
çox məktəblinin cəlb olunduğu turnirə 
ilk dəfə 2017–2018-ci il mövsümündə 
qoşulub. Nəticədə yerli turnirdə qalib 
gələn komanda Azərbaycanı Es-
toniyada keçirilən Beynəlxalq Açıq 
Çempionatda təmsil edib.

Turnir hər il müxtəlif qlobal elmi 
və texnoloji problemlərə həsr olunur. 
Bu sıraya “Hidrodinamika – suyun 
səyahəti”, “Heyvanların qorunması”, 
“Okeanların qorunması”, “Yaşlılara 
yardım”, “Qlobal iqlim”, “Dünya təhsili” 
və digər mövzular daxildir.

AZƏRTAC

Azərbaycan Respublikası Nazirlər 
Kabinetinin “Tenderin nəticələri haqqında 
tender komissiyasının yekun protokolunun 
nümunəsinin təsdiq edilməsi barədə” 2002-
ci il 2 avqust tarixli 124 nömrəli, “Güzəştlərin 
tətbiqi Qaydasının, Malların (işlərin və 
xidmətlərin) qiymətlərində dəyişikliklərin 
satınalma müqaviləsinə təsirinin hesablan-
ması üsulunun təsdiq edilməsi və bölünən 
hissələrin məbləğinin müəyyən edilməsi 
haqqında” 2002-ci il 28 oktyabr tarixli 165 
nömrəli və “Mallar (işlər və xidmətlər) üzrə 
satınalma müqaviləsinin nümunəsi”nin 
təsdiq edilməsi haqqında” 2003-cü il 
28 fevral tarixli 34 nömrəli qərarlarında 
dəyişikliklər edilməsi barədə

“Dövlət satınalmaları haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2018-ci il 
28 dekabr tarixli 1433-VQD nömrəli Qanununun 
tətbiqi və “Dövlət satınalmaları haqqında” 
Azərbaycan Respublikası Qanununun tətbiq 
edilməsi barədə” Azərbaycan Respublikası 
 Prezidentinin 2002-ci il 29 yanvar tarixli 
668 nömrəli Fərmanında dəyişiklik edilməsi 
haqqında” Azərbaycan Respublikası 
Prezidentinin 2018-ci il 28 dekabr tarixli 454 
nömrəli Fərmanının 1.2-ci bəndinin icrasını təmin 
etmək məqsədi ilə Azərbaycan Respublikasının 
Nazirlər Kabineti QƏRARA ALIR:

1. Azərbaycan Respublikası Nazirlər Ka-
binetinin 2002-ci il 2 avqust tarixli 124 nömrəli 
Qərarı (Azərbaycan Respublikasının Qanunve-
ricilik Toplusu, 2002, № 8, maddə 535; 2016, 
№ 4, maddə 831) ilə təsdiq edilmiş “Tenderin 
nəticələri haqqında tender komissiyasının 
yekun protokolunun nümunəsi”ndə aşağıdakı 
dəyişikliklər edilsin:

1.1. preambulaya “malların (işlərin və 
xidmətlərin)” sözlərindən sonra “dövlət vəsaiti 
hesabına” sözləri əlavə edilsin;

1.2. 9-cu hissənin cədvəlinə “Tender 
təklifinin təqdim olunduğu tarixi və vaxtı” 
sütunundan sonra “Malgöndərənlərin 
(podratçıların) mikro, kiçik, orta və iri sahibkarlıq 
subyektlərinə aid olması ilə bağlı məlumat” 
sütunu əlavə edilsin.

2. “Güzəştlərin tətbiqi Qaydasının, Mal-
ların (işlərin və xidmətlərin) qiymətlərində 
dəyişikliklərin satınalma müqaviləsinə təsirinin 
hesablanması üsulunun təsdiq edilməsi və 
bölünən hissələrin məbləğinin müəyyən 
edilməsi haqqında” Azərbaycan Respublikası 
Nazirlər Kabinetinin 2002-ci il 28 oktyabr tarixli 
165 nömrəli Qərarında (Azərbaycan Respub-
likasının Qanunvericilik Toplusu, 2002, № 10, 
maddə 648; 2016, № 7, maddə 1364) aşağıda-
kı dəyişikliklər edilsin:

2.1. adından “, Malların (işlərin və 
xidmətlərin) qiymətlərində dəyişikliklərin 
satınalma müqaviləsinə təsirinin hesablanması 
üsulunun təsdiq edilməsi” sözləri çıxarılsın;

2.2. 2-ci hissə ləğv edilsin.
3. Azərbaycan Respublikası Nazirlər 

Kabinetinin 2003-cü il 28 fevral tarixli 34 
nömrəli Qərarı (Azərbaycan Respublikasının 
Qanunvericilik Toplusu, 2003, № 2, maddə 149) 
ilə təsdiq edilmiş “Mallar (işlər və xidmətlər) 
üzrə satınalma müqaviləsinin nümunəsi”ndə 
aşağıdakı dəyişikliklər edilsin:

3.1. preambulaya “malların (işlərin və 
xidmətlərin)” sözlərindən sonra “dövlət vəsaiti 
hesabına” sözləri əlavə edilsin;

3.2. 13.1-ci bənddə “30” rəqəmi “15” rəqəmi 
ilə əvəz edilsin;

3.3. 13.2-ci və 13.3-cü bəndlər aşağıdakı 
redaksiyada verilsin:

“13.2. Sifarişçi satınalma müqaviləsinin 
yerinə yetirilməsi üçün İcraçıya tender 
sənədlərində göstərilən həcmdə, lakin satınal-
ma müqaviləsinin ümumi dəyərinin 30 faizindən 
çox olmayaraq avans ödəyə bilər. Avansın 
alınması üçün İcraçı tərəfindən Sifarişçiyə 
avans ödənişinin ümumi həcmindən az olmayan 
məbləğdə bank zəmanəti təqdim olunmalı-
dır. İcraçı avans ödənişindən yalnız satınal-
ma müqaviləsi ilə bağlı öhdəliklərin yerinə 
yetirilməsi üçün istifadə etməlidir. İcraçı avansın 
müqavilə ilə bağlı öhdəliklərin yerinə yetirilməsi 
üçün istifadə olunmasını müvafiq sənədlərlə 
əsaslandırmalı və müvafiq sənədlərin surətlərini 
Sifarişçiyə təqdim etməlidir. İcraçı avans 
təminatının qarantı və ya təsdiqləyici tərəfin 
münasibliyini təsdiq etmək barədə sorğu 
göndərir. Sifarişçi bu cür sorğuya 1 bank günü 
müddətində cavab verməlidir.

13.3. Müqavilə üzrə ödəmələr (avans ödənişi 
istisna olmaqla) Sifarişçi tərəfindən həmin 
müqavilədə nəzərdə tutulmuş işlərin görülməsinə 
mütənasib olaraq müqavilənin xüsusi şərtlərində 
nəzərdə tutulmuş qaydada və müddətdə İcraçıya 
ödənilir. Satınalma müqaviləsinin icrası tam 
başa çatdıqdan (texniki təminat müddəti də daxil 
olmaqla) və bunu təsdiq edən sənədlər tərtib 
olunduqdan sonra (qüsurların aradan qaldırılma-
sı nəzərə alınmaqla) 15 bank günü müddətində 
Sifarişçi ilə İcraçı arasında son haqq-hesab 
aparılır və həmin müddət ərzində yekun məbləğ 
İcraçıya ödənilir.”;

3.4. aşağıdakı məzmunda 13.5-ci bənd 
əlavə edilsin:

“13.5. Müqavilə üzrə ödəmələr (o cümlədən, 
avans ödənişi) müqavilənin xüsusi şərtlərində 
nəzərdə tutulmuş müddətdə ödənilmədikdə, 
gecikdirilmiş hər gün üçün satınalma 
müqaviləsinin xüsusi şərtləri ilə müəyyən olun-
muş məbləğdə faiz hesablanır.”;

3.5. 14.1-ci bəndə aşağıdakı məzmunda 
üçüncü cümlə əlavə edilsin:

“Dövlət satınalmaları haqqında” Azərbaycan 
Respublikası Qanununun 40.9-3-cü maddəsi 
nəzərə alınmaqla, satınalma müqaviləsinin 
yerinə yetirilməsinin təminatının məbləği 
müqavilənin ümumi məbləğinin 2-5 faizi 
həcmində müəyyən olunur.”;

3.6. 16-cı hissənin birinci cümləsinə “halda” 
sözündən sonra “tender təklifində göstərilən 
subpodratçı ilə” sözləri əlavə edilsin və həmin 
hissəyə aşağıdakı məzmunda yeddinci cümlə 
əlavə edilsin:

“Satınalma müqaviləsinin icrasına subpod-
ratçılar cəlb olunduğu halda, submüqavilələrin 
ümumi dəyərinin 20 faizdən az olmayan 
hissəsinin icrası Azərbaycan Respublikasında 
qeydiyyatdan keçmiş mikro, kiçik və orta sahib-
karlıq subyektlərinə həvalə olunmalıdır.”.

Novruz MƏMMƏDOV 
Azərbaycan Respublikasının Baş naziri

 � Azərbaycan Respublikasının Prezidenti yanında 
Dövlət İdarəçilik Akademiyasında (DİA) Prezident 
Administrasiyasının rəhbəri, akademik Ramiz Mehdiyevin 
“Tariximizin xanlıqlar dövrünün siyasi irsi sənədlər işığında” 
kitabının müzakirəsi keçirilib.

 � Beynəlxalq Münasibətlərin Təhlili Mərkəzinin İdarə 
Heyətinin sədri Fərid Şəfiyev Çin Xalq Respublikasının (ÇXR) 
Xarici İşlər Nazirliyinin nəzdində Xarici Siyasət Məşvərət 
Qrupunun 5 nəfərdən ibarət nümayəndə heyəti ilə görüşüb. 

 � Aprelin 6-da ADA Universitetində “FIRST LEGO 
League” mühəndislik və robot texnologiyası üzrə olimpiada 
keçirilib.


